
Malav í  e r  l í t ið  land á  a f r í skan mæl i -
kvarða.  Fátækt  og fegurð sameinast  þar
á  sérs takan máta.  Mik i l  nát túrufegurð
og v ingjarn legt  v iðmót íbúa er  grund-
vö l lur  þe i r rar  ímyndar  sem Malavar  hafa
reynt  að skapa sér  með s lagorð inu:
„Malav í  –  h ið  h lý ja  h jar ta  Af r íku“.  
Fátækt  fó lks ins  í  landinu er  mik i l  og
fe l lur  Malav í  í  hóp fátækustu landa
heims.  Uppbygging í  landinu hv í l i r  að
mik lu  leyt i  á  f já rmögnun er lendis  f rá  í
formi  þróunaraðstoðar  og lána.

Ma lav í

Land og þjóð 

Malaví er langt og mjótt, staðsett í suðausturhluta Afríku.
Landið er tæplega 120 þúsund km2, sem er nokkru stærra en
Ísland. Malaví liggur hvergi að sjó en íbúar njóta aðgangs að
Malavívatni, sem er þriðja stærsta stöðuvatn Afríku og þek-
ur um einn fimmta hluta landsins. Landamæri Malaví liggja
að þremur ríkjum. Mósambík umlykur suðurhluta landsins,
í vestri eru landamæri að Zambíu en Tansanía deilir landa-
mærum með Malaví í norðri.

Landslag í Malaví er fjöllótt og loftslag er breytilegt eftir
landshlutum þar sem hæðarmunur er mikill. Árstíðir eru
tvær, regntímabil frá október/nóvember til apríl, og þurrka-
tímabil frá apríl til október. Heitt er yfir regntímann, sér-
staklega á láglendi og við vatnið. Nokkuð svalara er á fyrri
hluta þurra tímabilsins. Í ágúst fer aftur að hitna og yfirleitt
er orðið mjög heitt í október, þegar regntíminn hefst að nýju.

Malaví er ekki auðugt af málmum eða eðalsteinum eins og
sum nágrannaríkin, en landið hefur stundum verið nefnt
brauðkarfa Afríku vegna þess hve gjöfult það er til ræktunar.
Uppskera er þó háð góðu regni og hafa óvenjumiklir þurrkar

á síðari árum valdið vandamálum. Sem dæmi má nefna að
tvisvar sinnum á tímabilinu 1990–1999 leiddu þurrkar til al-
varlegs uppskerubrests og fæðuskorts.

Plöntu- og dýralíf er óvenju fjölbreytilegt. Fjölbreytnin
skýrist bæði af því hve landið er hæðótt en einnig skiptir
máli að Malaví er staðsett á einskonar náttúrulegum vega-
mótum þar sem lífríki mið-, sunnan- og austanverðrar Afr-
íku mætast. En þar sem landið er þéttbýlt er fjöldi stórra
spendýra þó takmarkaður. Í Malaví finnast t.d. engir gíraffar
og ljón eru afar sjaldgæf. Nokkuð er um fíla, sérstaklega í
þjóðgörðum og flóðhestar eru algengir. Fólksmergðin hefur
ekki enn rekið minni dýrin á brott og er Malaví t.d. talin
vera mikil fuglaparadís. Fiskitegundir eru einnig fjölmargar
og í Malavívatni er að finna líffræðilegan fjölbreytileika sem
varla á sinn líka.

Árið 1966, stuttu eftir að landið hlaut sjálfstæði, bjuggu í
Malaví 4,4 milljónir manna. Í lok ársins 1998 var fólksfjöldi
samkvæmt manntali orðinn tæplega 10 milljónir og er
Malaví með þéttbýlli löndum í Afríku. Um ein milljón flótta-
manna frá Mósambík bjó einnig í Malaví í nokkur ár, en eft-
ir að friður komst á í Mósambík 1992 hafa flestir þeirra snú-
ið aftur til síns heima. 

Meirihluti íbúa Malaví býr í sveit eða litlum þorpum, eða
um 85%, en íbúum borga og bæja fjölgar hratt. Höfuðborg
Malaví heitir Lilongwe. Árið 1993 töldust
íbúar borgarinnar um 350 þúsund. Önnur
borg er fjölmennari með um hálfa milljón
íbúa, en það er Blantyre sem er miðstöð
verslunar og var einnig á sínum tíma mið-
stöð nýlenduherranna.

Flestir íbúanna í norðurhluta Malaví eru
af Tumbukaþjóðflokknum en þar eru einnig
helstu heimkynni Tongafólksins. Í miðhlut-
anum er Chewafólkið í meirihluta en sam-
setning íbúa í suðurhlutanum, sem jafnframt
er þéttbýlasti hluti landsins, er fjölbreyttari.
Þar býr t.d. fólk af Yao, Ngoni, Lomwe og
Tongaþjóðflokki. Opinber tungumál í land-
inu eru chichewa og enska.

Land og þjóð 

Stærð: 118.484 km2

Meðalhiti: Lilongwe 23°C í janúar, 16°C í
júlí; Monkey Bay 26°C í janúar, 21°C í júlí 

Mannfjöldi: 9,8 milljónir (1998)

Fólksfjölgun: 1,9% á ári skv. opinberu
mati, en 3,2% skv. Sameinuðu þjóðunum

Höfuðborg: Lilongwe

Gjaldmiðill: Malaví kwacha (MK)

Tungumál: enska og chichewa eru opin-
ber tungumál

Saga

Fyrir daga breska heimsveldisins bjuggu á því svæði sem nú
er Malaví, fólk sem kallaðist Maravar. Þessum hópi til-
heyrðu m.a. þjóðflokkar sem kalla sig Chewa og Tumbuka.
Snemma á nítjándu öld fluttist á svæðið fólk úr öðrum þjóð-
flokkum. Frá suðri kom fólk af Ngoni þjóðflokknum en Yao
var annar fjölmennur þjóðflokkur sem kom bæði að norðan
og sunnan og voru margir úr þeim hópi fulltrúar fyrir arab-
íska þrælasölumenn sem bjuggu í Zanzibar. Þessir fjórir
þjóðflokkar: Chewa, Tumbuka, Ngoni og Yao, eru stærstu
þjóðflokkarnir í Malaví samtímans.

Einna fyrstur Evrópubúa á þetta svæði var líklega land-
könnuðurinn David Livingstone, en fjöldi trúboða fetuðu í
fótspor hans. Enn í dag eru trúboðar að störfum, sérstaklega
í norðurhluta landsins.

Nýlendukapphlaup Evrópuþjóða í Afríku var í algleym-
ingi á síðustu áratugum 19. aldarinnar. Nokkuð var um evr-
ópska ævintýramenn á svæðinu í kringum Malavívatn sem
komu í kjölfar trúboðanna og hófu margir viðskipti. Flestir
þeirra voru breskir. Til að tryggja hagsmuni sína gerðu Bret-
ar landið að verndarsvæði sínu árið 1891 og að nýlendu
undir heitinu Nyasaland árið 1907. Afrískir íbúar nýlend-
unnar kunnu yfirráðum Breta illa og árið 1915 var gerð
blóðug uppreisn. Uppreisnin var bæld niður og flestir þeirra
sem létu lífið voru svartir. Árið 1953 gekk Nyasaland í ríkja-
samband með Norður-Ródesíu (nú Zambía) og Suður-
Ródesíu (nú Zimbabve). Var þessi ákvörðun ekki til að auka
hrifningu svartra íbúa landsins á drottnurum sínum.

Andstaðan við Breta óx á næstu áratugum. Baráttumenn
fyrir sjálfstæði stofnuðu með sér samtök árið 1944. Samtök-
in, sem gengu undir skammstöfuninni NAC, voru þó bit-
laust vopn þar til meira en áratug síðar þegar dr. Hastings
Banda varð leiðtogi þeirra. Banda var þá nýlega kominn
heim eftir áratuga dvöl erlendis og fékk strax víðtækan
stuðning í forystuhlutverkið. Baráttan bar árangur og árið
1964 fékk Malaví sjálfstæði. Hastings Banda varð fyrsti for-
seti landsins og ríkti hann í þrjátíu ár. Fyrri hluta valdatíma-

bilsins var vöxtur í hagkerfinu. Hið miðstýrða kerfi, sem rík-
isstjórn Banda byggði upp, miðaði að því að skapa sem
mestan stöðugleika í landinu. T.d. var mun minna um fólks-
flutninga frá sveitum og þorpum í borgirnar en í mörgum
nágrannaríkjum. Stöðugleikinn var þó ekki án fórna. Banda
var einræðisherra sem stjórnaði Malövum með harðri hendi
og þeir sem sýndu andstöðu voru fangelsaðir, sendir í útlegð
eða jafnvel myrtir. Hann bannaði alla stjórnmálaflokka aðra
en sinn eigin og árið 1971 skipaði hann sjálfan sig forseta
fyrir lífstíð.

Í byrjun tíunda áratugarins fór að hrikta í stoðum Banda-
veldisins og raddir um fjölflokkakerfi gerðust æ háværari.
Lok kalda stríðsins leiddu til breytts andrúmslofts í sam-
skiptum ríkja og heimshluta. Ný viðmið urðu ríkjandi í þró-
unaraðstoð þar sem áhersla var lögð á frjálsan markað og

7

lýðræðislegt stjórnarfar. Þessi nýja viðmiðun var ríkisstjórn
Banda ekki í hag. En þrýstingur á breytingar kom líka innan
frá. Bréf frá kaþólska biskupnum í Malaví, sem lesið var upp
í öllum kaþólskum kirkjum í landinu 1992, kom af stað röð
atburða sem að lokum leiddu til þess að veldi Banda leið
undir lok. Í bréfinu gagnrýndi biskupinn ríkisstjórnina
harkalega og hvatti til breytinga. Mótmælagöngur fylgdu í
kjölfarið. Dropinn sem fyllti mælinn var þegar erlend ríki
skáru á alla fjárhagsaðstoð aðra en þá sem sneri að neyðar-
hjálp, þar til umbótum yrði komið á. Banda gaf eftir og fjöl-
flokkakerfið varð að veruleika. Vorið 1994 tók ný, lýðræðis-
kjörin stjórn við.

Öfugt við það sem algengt er um einræði var Malaví á
tímum Banda ekki herveldi. Þvert á móti lék herinn stórt
hlutverk í að tryggja framgang lýðræðisins. Herinn sá að
mestu um landamæragæslu og hafði nokkuð sjálfstæði.
Banda hafði aftur á móti á sínum snærum her ungliða,
marga hverja öfgamenn, sem voru hans dyggustu stuðnings-
menn. Nokkur spenna var á milli hersins og ungliðanna,
ekki síst í tengslum við borgarastyrjöldina í Mósambík sem
stóð frá 1977–92. Opinberlega var Malaví á móti uppreisn-
aröflum í Mósambík og hlutverk hersins við landamærin lit-
aðist af þeirri stefnu. Ungliðahreyfing Banda styrkti aftur á
móti uppreisnarmennina bak við tjöldin.

Árið 1993, skömmu áður en Malavar áttu að kjósa um
fjölflokkakerfi, hófu ungliðarnir óeirðir sem miðuðu að því
að letja fólk til að kjósa. Herinn skarst í leikinn og bardagar
brutust út bæði í Mzuzu í norðurhluta landsins og í höfuð-
borginni, Lilongwe. Átökin enduðu á þann veg að margir
ungliðanna flýðu land og samtökin leystust upp. Auðvelt
hefði verið fyrir herinn að taka völdin en hershöfðingjar
kölluðu hermenn aftur í búðir sínar til að sýna stuðning sinn
við lýðræðisþróunina.

8

Hastings Banda

Áhrifa Banda gætir enn í Malaví þó nokkur ár séu nú liðin frá valda-
tíð hans. En hver var þessi maður sem stjórnaði löndum sínum af
svo mikilli hörku?

Hann hét fullu nafni Hastings Kamuzu Banda og er talinn hafa
fæðst skömmu eftir aldamótin 1900. Nákvæmt fæðingarár er ekki
vitað. Hann tilheyrði þjóðflokki Chewa og ólst upp í miðhluta lands-
ins. Hann var ungur þegar hann fór suður á bóginn til þess sem þá
hét Suður-Ródesía og síðar til Suður-Afríku. Árið 1925 fékk hann
skólastyrk til að nema læknisfræði í Bandaríkjunum. Á þessum tíma
var nauðsynlegt að hafa breskt læknisleyfi upp á vasann til að mega
starfa í breska sambandslýðveldinu og því flutti Banda til Skotlands
til að taka breskt embættispróf. Að loknu prófi reyndi Banda að fá
læknaleyfi í Malaví en kom að lokuðum dyrum. Þótti honum súrt í
broti að vegna hins afríska uppruna væri hann ekki talinn jafningi
breskra lækna. Að lokum gafst hann upp og fór að stunda lækning-
ar í Englandi. 

Það var á Englandsárunum, milli 1940 og 1950, að Banda hóf
afskipti af stjórnmálum og afrískri frelsisbaráttu. Hann umgekkst
aðra Afríkumenn í útlegð, m.a. Jomo Kenyatta, fyrsta forseta Kenýa,
og Kwame Nkrumah sem síðar varð fyrsti forseti Ghana.
Þann 6. júlí 1958 kom Banda aftur til heimalands síns eftir 40 ára
fjarveru. Þúsundir Malava fögnuðu honum á flugvellinum í Blantyre
sem frelsishetju í sjálfstæðisbaráttunni. Í Malaví hellti Banda sér af
fullum krafti í baráttuna fyrir sjálfstæði landsins. Hann sat um tíma í
fangelsi vegna kæru um að hafa tekið þátt í skipulagningu uppreisn-
ar en var látinn laus. Árið 1962 varð hann forsætisráðherra og
tveimur árum síðar fékk Malaví sjálfstæði. Fyrsti forseti landsins var
Hastings Banda og hann ríkti í þrjátíu ár. Hann lést árið 1997.

9

Stjórnmál eftir 1994
Malaví er ungt lýðræðisríki. Þriggja áratuga einræði og ný-
lendustjórn þar á undan skildu eftir sig djúp spor og lýðræð-
ið er viðkvæmt. Það bætir ekki úr að stór hluti þjóðarinnar
er ólæs sem gerir upplýsingamiðlun til almennings erfiðari
en ella.

Sameinaða lýðræðisfylkingin
(United Democratic Front) var
sigurvegari kosninganna árið
1994. Flokkurinn fékk 84 þing-
sæti af 177 en flokkur Banda,
Malavíski þingflokkurinn (Mal-
awi Congress Party), fékk 55 sæti.
Þriðji stóri flokkurinn á þingi
kallast Lýðræðisbandalagið (Alli-
ance For Democracy) og fékk 36
sæti í kosningunum 1994.

Sameinaða lýðræðisfylkingin
myndaði minnihlutastjórn og
Bakili Mulizi varð forseti. Nýja
ríkisstjórnin boðaði einkavæð-
ingu og baráttu við fátæktina.
Mannréttindi og lýðræðisleg gildi
voru einnig ofarlega á baugi á
stefnuskránni. Vinsældir nýju
stjórnarinnar fóru þó að dala
þegar ljóst varð að breytingar til
batnaðar tækju lengri tíma en
upphaflega var boðað. Muluzi

náði engu að síður endurkjöri í kosningum árið 1999 þó enn
sé flokkur hans í minnihluta á þinginu. Þingsætum var fjölg-
að úr 177 í 193 og þar af fékk Sameinaða lýðræðisfylkingin
97 sæti, Malavíski þingflokkurinn 66 sæti og Lýðræðis-
flokkurinn 29 sæti.

10

Dómskerfi og stjórnsýsla
Í framhaldi af því að lýðræði komst á í landinu var samin ný
stjórnarskrá. Stjórnarskráin, sem byggir að miklu leyti á
bandarísku stjórnarskránni, gekk í gildi árið 1995. Hún á að
tryggja lýðræði og fjölflokkakerfið í sessi. Stjórnarskráin
mælir fyrir um óháða dómstóla og leggur grundvöllinn að
lögum um réttindi íbúa landsins.

Eins og í mörgum ríkjum Afríku byggir stjórnkerfi landsins
að hluta til á vestrænum venjum og að nokkru á afrískum
hefðum. Stjórnsýslan og dómskerfið er að breskri fyrirmynd
en auk þess tilheyra stjórnsýslunni höfðingjar, þ.e. þjóð-
flokkahöfðingjar, ættarhöfðingjar og þorpshöfðingjar, sem
öðlast stöður sína samkvæmt venjum þeirra þjóðflokka sem
þeir tilheyra. Slíkir höfðingjar, oft í samráði við nokkurs kon-
ar öldungaráð, fara jafnframt gjarnan með dómsvald í
ákveðnum málaflokkum og fylgja þá reglum síns þjóðflokks.

Malaví skiptist í þrjú stjórnsýslusvæði sem síðan skiptast
niður í héruð. Hvert hér-
að skiptist niður í enn
smærri einingar sem ráð-
ast af yfirráðasvæðum
hins gamla höfðingja-
veldis. Smæsta stjórn-
sýslueiningin er þorpið
þar sem þorpshöfðingi
er við völd. Malavíska
ríkið viðurkennir yfir-
ráðarétt höfðingjanna
og veitir helstu höfðingj-
um heiðurslaun, en þeir
teljast þó ekki ríkis-
starfsmenn.

11

Malawi  24.4.2002  9:38  Page 11



Utanríkismál
Malaví er fullvalda ríki og aðili að Sameinuðu þjóðunum,
Alþjóðabankanum og fleiri fjölþjóðlegum stofnunum. Land-
ið getur þó vart talist áhrifaríki í hinu alþjóðlega samfélagi.
Landið tilheyrir ekki aðeins þeirri heimsálfu sem hefur svo
lítil áhrif á heimsvísu að hún hefur stundum fengið viður-
nefnið „gleymda heimsálfan“ heldur á Malaví einnig til að
gleymast innan Afríku, vegna smæðar og lítils hagkerfis.
Sem dæmi má nefna er íslenska hagkerfið fjórum til fimm
sinnum stærra en það malavíska þó Malavar séu um fjöru-
tíufalt fjölmennari en Íslendingar. Þátttaka í svæðisbundnu
samstarfi er því afar mikilvæg og hafa Malavar verið virkir í
SADC sem eru þróunarsamtök ríkja í sunnanverðri Afríku.
Malaví er einnig aðili að sameiginlegum markaði ríkja í
austan- og sunnanverðri Afríku, eða COMESA. Þá er landið
aðili að SACU (South African Customs Union) sem er tolla-
bandalag nokkurra ríkja í sunnanverðri Afríku. Loks er
ónefndur Lomésamningurinn milli nokkurra Evrópulanda
og fyrrum nýlendna, sem greiðir fyrir innflutningi frá þess-
um fyrrum nýlendum inn á markaðssvæði Evrópusam-
bandsins.

Seinni hluta stjórnartíðar einræðisstjórnarinnar andaði
köldu frá mörgum nágrannaríkjum vegna hinna nánu
tengsla sem hún hélt við ríkisstjórn Suður-Afríku þegar að-
skilnaðarstefnan var við lýði þar í landi. Með nýrri ríkis-
stjórn hafa samskiptin við nágrannaríkin batnað til muna og
eru stjórnmálaleg tengsl við bæði Suður-Afríku og önnur ná-
grannalönd á vinsamlegum nótum. Miklu skipti fyrir öryggi
landsins að friður komst á í Mósambík árið 1992 og ein
milljón flóttafólks, sem flúið hafði yfir landamærin frá Mó-
sambík til Malaví, gat snúið aftur heim.

12

Efnahagsmál

Malaví er meðal fátækustu landa heims. Árið 1998 var árleg
landsframleiðsla á mann aðeins sem samsvarar tæplega 12
þúsund íslenskum krónum. Ekki er nóg með að meðallaun
séu lág, heldur er misskipting auðs einnig mikil. Meira en
helmingur þjóðarinnar telst búa undir fátæktarmörkum, en
ríkisstjórnin miðar fátæktarmörk við lágmarksskammt af
maís fyrir einn einstakling í eitt ár, sem samsvarar u.þ.b.
3.000 íslenskum krónum. Til samanburðar má nefna að á Ís-
landi miða félagsmálayfirvöld fátæktarmörk við um 700
þúsund krónur í tekjur á ári fyrir einstaklinga sem þurfa að
borga fyrir húsnæði. Fleiri konur en karlar í Malaví falla í
hóp hinna fátækustu og sérstaklega eru einstæðar mæður oft
illa staddar.

Þrátt fyrir almenna fátækt og auð-
lindaskort var hagvöxtur í Malaví fyrstu
ár valdatíma Banda. Smám saman fór þó
að halla undan fæti. Um miðjan níunda
áratuginn hófu stjórnvöld, í samvinnu
við Alþjóðagjaldeyrissjóðinn og Alþjóða-
bankann, endurskipulagningu hagkerfis-
ins og reyndu m.a. að auka fjölbreytni í
framleiðslu. Enn framar á efnahagslegum
forgangslista var þó að styrkja veldi
Banda en fyrirtæki hans, Press Holdings,
náði yfir um þriðjung af hagkerfi lands-
ins.

Í byrjun tíunda áratugarins fóru efna-
hagserfiðleikar verulega að láta á sér
kræla. Malaví, sem áður hafði flutt út
kornmeti, þurfti skyndilega að treysta á
matvælaaðstoð erlendis frá. Efnahagserf-
iðleikarnir voru ekki aðeins afleiðing
slakrar efnahagsstefnu og lítillar þróun-
araðstoðar heldur juku miklir þurrkar og
fjöldi flóttamanna frá Mósambík á vand-
ann. Lækkun heimsmarkaðsverðs á

Efnahagsmál

MALAVÍ
Landsframleiðsla á mann:
12.000 ísl. kr. á ári (1998)

Aðalatvinnuvegur: landbúnaður

Mikilvægustu útflutningsvörur: tóbak, sykur og te

Helstu viðskiptalönd:
útflutningur til Bandaríkjanna, Zimbabve, 
Suður-Afríku og Þýskalands; 
innflutningur frá Suður-Afríku, Zimbabve 
og Bretlandi 

ÍSLAND
Landsframleiðsla á mann:
2.100.000 ísl. kr. á ári (1998)

Aðalatvinnuvegir: verslun og þjónusta

Mikilvægustu útflutningsvörur: sjávarafurðir

Helstu viðskiptalönd:
Evrópska efnahagssvæðið, Bandaríkin og Japan

helstu útflutningsvörum Malaví hafði einnig gríðarlega mik-
ið að segja. Malavar áttu erfitt með að laða að erlenda fjár-
festa og höfðu því að miklum hluta orðið að treysta á þróun-
araðstoð og erlend lán. Á þessum tíma var krafan um lýð-
ræði orðin háværari. Erlendar þróunarstofnanir brugðu
margar á það ráð að draga stórlega úr framlögum sínum til
að þrýsta á umbætur í lýðræðisátt.

Helstu atvinnuvegir
Landbúnaður er undirstaða hagkerfisins í Malaví og aðalat-
vinnuvegur íbúanna. Um 85% landsmanna hafa landbúnað
að lífsviðurværi og um þriðjungur landsframleiðslu kemur
frá landbúnaði. Maís er mest ræktaða korntegundin og jafn-
framt undirstaða í fæðu landsmanna, en aðrar landbúnaðar-
afurðir eru mikilvægar vegna útflutnings. Um 90% útflutn-
ingsverðmætis er frá landbúnaði og er tóbak helsta útflutn-
ingsafurðin, en te, sykur og bómull eru einnig flutt út.

Meirihluti Malava eru smábændur sem rækta einkum
maís og önnur matvæli til eigin nota. Margir þeirra þurfa

14

einnig að vinna á plantekrum eða sinna öðrum störfum til að
hafa í sig og á. Þeir sem búa við Malavívatn stunda gjarnan
fiskveiðar og um 70% af dýrapróteini sem landsmenn neyta
fá þeir úr fiski.

Land smábændanna er yfirleitt í eigu þjóðflokka og gilda
ákveðnar reglur og erfðavenjur um skiptingu landsins.
Landsvæði sem stærri plantekrur hafa til yfirráða eru hins
vegar í einkaeign og þar fer fram ræktun á stærstum hluta
tóbaks og annarra útflutningsafurða. Land er af skornum
skammti í Malaví og hafa alþjóðastofnanir beitt þrýstingi
svo eignarnámi á landi smábænda verði hætt. Ríkisstjórn
hefur einnig nýverið breytt reglugerðum þannig að nú mega
fleiri en þeir sem eiga stórar plantekrur rækta tóbak. Þessi
breyting hefur opnað smábændum nýja möguleika, en áður
urðu þeir eingöngu að treysta á að rækta maís og belgjurtir
til eigin nota. Margir smábændur hafa nýtt sér þetta nýja
tækifæri og tekist að auka tekjurnar með tóbaksræktun.

Lítill iðnaður er í Malaví og skapar greinin atvinnu fyrir
einungis 5% þjóðarinnar. Landið er fátækt af málmum og
iðnaðarframleiðsla sem er til staðar er fyrst og fremst fyrir

innanlandsmarkað. Alls eru um 100 fyrirtæki í iðnaði, flest í
matvælaframleiðslu en einnig nokkur sem framleiða efni í
klæðnað og byggingarefni. Aðrir atvinnuvegir eru verslun og
þjónusta og starfar um tíundi hluti íbúanna í þeim geirum.

Samgöngur og fjarskipti

Samgöngur og fjarskiptakerfi hafa mikla þýðingu fyrir efna-
hag landa. Þar sem Malaví hefur ekki aðgang að hafi skipta
samgöngur til nágrannalanda sérstaklega miklu máli.
Ódýrasta og stysta flutningsleiðin til Malaví frá sjó liggur í
gegnum Mósambík, en á meðan borgarastyrjöld stóð yfir í
Mósambík þurfti að flytja vörur frá höfnum í Suður-Afríku
eða Tansaníu sem er mun dýrara. Tveir alþjóðlegir flugvellir
tengja Malaví við umheiminn, annar í höfuðborginni
Lilongwe og hinn í borginni Blantyre, miðstöð verslunar og
viðskipta allt frá nýlendutímanum.

Vegakerfi innanlands var tiltölulega gott miðað við ná-
grannalöndin en lítið viðhald vega er mikið vandamál á
seinni árum. Evrópusambandið hefur nú samþykkt að fjár-
magna átak í vegaumbótum. Bílaeign er takmörkuð og flest-
ir Malavar ferðast fótgangandi eða á hjóli, en kaupa sér far
með rútum eða minni bílum þegar farið er í lengri ferðir.

Úrbóta er einnig þörf í fjarskiptakerfi Malaví. Símakerfið
er gamalt og úr sér gengið, auk þess sem aðeins borgir og
stærri byggðakjarnar eru í símasambandi. Fjöldi þorpa úti á
landi er símalaus. Farsímum fer fjölgandi og gætu þeir orðið
vænlegri lausn í framtíðinni fyrir afskekkt byggðarlög en
hefðbundnir símar. Þó tölvueign sé sjaldgæf hefur netið engu
að síður hafið innreið sína í Malaví, en notendur eru einkum
útlendingar og Malavar úr efstu stigum þjóðfélagsins.

Ekkert sjónvarp! 

Malaví var lengi vel eina landið í sunnanverðri Afríku án ríkissjón-
varps. Í tíð fyrri stjórnvalda þóttu tvö dagblöð og ein ríkisrekin út-
varpsstöð nægjanlegt fyrir fjölmiðlaflóru landsins. Þótt opinberlega
færi engin ritskoðun fram var hún engu að síður til staðar, því
minnsta gagnrýni á ríkisstjórnina nægði til fangelsunar. Frelsi fjöl-
miðla hefur aukist í kjölfar breyttra stjórnarhátta og árið 1999 hófust
útsendingar malavíska sjónvarpsins. Fram að því höfðu aðeins þeir
alríkustu, sem gátu keypt sér móttökudisk, aðgang að sjónvarpsefni
úr erlendum stöðvum. Auk sjónvarpsleysis eru kvikmyndahús fáséð í
landinu. Breytingar eru framundan með tilkomu malavíska sjón-
varpsins, en fram að þessu má segja að Malaví sé eitt af fáum lönd-
um í heiminum sem hefur verið algerlega ósnortið af Hollywood!

Umhverfismál

Umhverfisvandamál eru mörg í Malaví. Á Vesturlöndum
eiga flest umhverfisvandamál rætur sínar að rekja til mikillar
neyslu og mengun er þar gjarnan mikið vandamál. Í þróun-
arlöndum er þessu í mörgum tilvikum öðruvísi farið. Þar er
álag á nánasta umhverfi fólks helsta ógnin, sérstaklega með
tilliti til þess að stór hluti íbúa býr við sára fátækt og neyðist
því oft á tíðum til að ofnýta endurnýjanlegar auðlindir til að
sjá sér fyrir brýnustu lífsnauðsynjum eins og vatni og eldi-
viði. Vandinn felst þannig einkum í því að fólksfjölgun og
framleiðsluhættir haldast ekki í hendur.

Í Malaví er fólksfjölgun hröð og ágangur á landgæði
eykst. Íbúafjöldi landsins hefur tvöfaldast á síðustu 20 árum
og samkvæmt mati S.þ. mælist fólksfjölgun nú 3,2% á ári en
opinberar tölur segja árlega fjölgun 1,9%.  Til samanburðar
má nefna að fólksfjölgun í Afríku er 2,9% á ári að meðaltali
en á Íslandi er hún um 1% á ári. Vegna þess hve íbúar byggja
afkomu sína að miklu leyti á landbúnaði er fólksfjölgunin
orðið verulegt vandamál og Malaví eitt af þeim löndum sem
er í hvað mestri hættu hvað varðar neikvæð áhrif fólksfjölg-
unar á umhverfið.

Mikilvægi landbúnaðar þýðir einnig að breytingar á lofts-
lagi geta haft sérstaklega alvarlegar afleiðingar í Malaví. Lít-
ið er um áveitur og því þurfa bændur að treysta á regn. Upp-
skerubrestir vegna þurrka á síðustu árum eru dæmi um þær
afleiðingar sem breytingar á loftslagi geta haft.

Jarðvegseyðing, eyðing skóga, mengun vatnsbóla og of-
veiði í vötnum eru meðal þeirra umhverfisvandamála sem
malavísk stjórnvöld telja hvað alvarlegust, en fátækt og álag
af völdum vaxandi mannfjölda er undirrót flestra þessara
vandamála. Stefna stjórnvalda er að reyna að færa stjórn
þessara auðlinda sem næst fólkinu sem hefur af þeim lifi-
brauð sitt og er það mikil stefnubreyting frá fyrri tímum þeg-
ar miðstýring var allsráðandi.

Fiskveiðar í Malavívatni 

Talið er að um 200 þúsund Malavar hafi viðurværi sitt af fiskveiðum,
fiskvinnslu og sölu fiskafurða. „Lífið er saltfiskur“ skrifaði Halldór Lax-
ness og rétt eins og sjórinn gegnir stóru hlutverki í íslenskum sjávar-
plássum er vatnið lífæð íbúanna sem búa í hinum fjölmörgu þorp-
um sem staðsett eru við strandlengju malavískra stöðuvatna.

Langstærst af þessum stöðuvötnum er Malavívatn. Það er þriðja
stærsta stöðuvatn í Afríku og líffræðilegur fjölbreytileiki í því er mik-
ill. Ekki er vitað hver nákvæmur fjöldi fisktegunda er í vatninu en vís-
indamenn telja að tegundirnar séu á bilinu 500 til 1000. Margar
þessara tegunda finnast hvergi í heiminum nema í þessu eina vatni.

Langflestir fiskimenn í Malaví róa eintrjáningum en stærri trébát-
um hefur þó fjölgað nokkuð síðustu tvo áratugina. Vélvædd útgerð
stærri skipa hófst um miðjan sjöunda áratuginn og er einkum í
höndum eins útgerðarfyrirtækis, Maldeco. Fólksfjölgun hefur leitt til
þess að æ fleiri Malavar freista gæfunnar sem fiskimenn. Fjöldi ein-
trjáninga vex því í sífellu en aflinn úr vatninu hefur ekki aukist að
sama skapi. Eintrjáningar geta ekki farið langt frá ströndinni og fiski-
stofnar hafa því margir verið ofnýttir á grunnslóð. Aftur á móti er
talið að stofnar sem halda til á meira dýpi þoli meiri nýtingu.

Talið er að um 1000 fiskiþorp séu staðsett meðfram þeim hluta
strandar Malavívatns sem er á yfirráðasvæði Malaví. Smábátar róa til
fiskjar frá þessum þorpum og er aflinn þurrkaður eða reyktur í
hverju þorpi. Einnig er nokkuð um að fiskur fari ferskur á markaði í
stærri bæjum. Karlmenn sjá að mestu um að fiska á bátunum en
konur annast að mestu vinnslu og sölu fisksins.

Samfélagsmál

Eins og fram hefur komið er Malaví ákaflega fátækt land og
fátæktin litar mjög félagslegar aðstæður meirihluta fólksins.
Menning íbúanna er engu að síður fjölbreytileg. Skipa þættir
eins og söngur, dans og útskurður veglegan sess í lista- og
menningarlífinu og eiga sér langa hefð í þorpssamfélögun-
um. Tvö listasöfn eru í landinu, eitt í Blantyre og annað í
bænum Mangochi. Leikhópar eru einnig starfandi og ferðast
sumir þeirra um landið til að flytja bæði hefðbundin og ný
verk fyrir fólkið á landsbyggðinni.

Búseta

Þó flutningur fólks til þéttbýlis sé að aukast hefur sú þróun
verið hægari í Malaví en í flestum öðrum löndum. Enn býr
langstærstur hluti íbúanna í þorpum og jafnvel þeir sem hafa

flutt til bæja eða borga eru flestir
tengdir heimaþorpi sínu sterkum
böndum. Hver þjóðflokkur hefur sínar
eigin hefðir og er óvíst hver áhrif auk-
inna fólksflutninga munu hafa á menn-
ingu landsmanna sem að miklu leyti er
samofin þorpslífinu. Sem dæmi má
nefna gilda í þjóðflokkum ákveðnar
reglur um í hvaða þorpi nýgift hjón
skuli hefja búskap sinn. Í flestum þjóð-
flokkum er hefð fyrir að nýgift kona
fylgi eiginmanni sínum og flytji í hans
þorp. Karlmaðurinn fer með völdin og
falli konan frá eru börnin í umsjá fjöl-
skyldu föðursins. Chewaþjóðflokkur-
inn, sem er stærstur í Malaví, hefur
hins vegar annan hátt á því venja er að
eiginmaður flytji í þorp konunnar.
Höfuð fjölskyldunnar er þá yfirleitt
elsti bróðir móðurinnar. Völdin eru
þannig enn í höndum karlmanna, en

Nokkrar skáldsögur eftir
malavíska höfunda

Writers Series. Limbe, Malawi: Popular Publi-
cations. 1990.
Gondwe, Walije. Second-hand Love. London:
Macmillan. 1988.

Malawian Writers Series. Limbe, Malawi: Popular
Publications. 1987.
Ng’ombe, James. Sugarcane with Salt. Longman
African Writers. Essex, England: Longman. 1989.
Singano, E. & A. A. Roscoe (ritstj.). Tales of Old
Malawi. Malawian Writers Series. Limbe, Malawi:
Montfort Press. 1986.
Zeleza, Tiyambe. Smouldering Charcoal. A Compell-
ing Story of Life Under a Corrupt Regime. Oxford:
Heinemann. 1992. 

þar sem konurnar halda áfram að búa í sínu
eigin þorpi er félagslegt net þeirra gjarnan
sterkara en ella. Í þorpunum er yfirleitt ætl-
ast til að fjölskyldur deili með sér mat og
öðrum lífsgæðum. Þessi venja er gríðarlega
mikilvæg á tímum þegar skortur er á mat en
hefur einnig þau áhrif að ekki er sjálfsagt fyr-
ir einstaklinga að safna auði nema ættingj-
arnir fái að njóta hans líka. Miklir fólks-
flutningar frá þorpum í borgir raska að sjálf-
sögðu þessu kerfi.

Matarmenning Malava er látlaus miðað
við mörg önnur Afríkuríki. Aðalfæða íbúa er
svokallað nsima, sem er þykk, bragðlítil
maísstappa. Þegar íbúar tala um að skortur
sé á mat eiga þeir yfirleitt við að ekki sé til
neinn maís til að búa til nsima. Allur annar
matur telst til meðlætis með maísstöppunni
og fer eftir efni og aðstæðum hverju sinni.
Grænmeti er algengt en meðlætið getur
einnig verið fiskmeti, geitakjöt eða baunir.
Ávextir eru víða á boðstólum og í sumum
hlutum landsins er borðaður sykurreyr.

Trúarbrögð

Um helmingur Malava telst kristinn. Þó fyrstu trúboðarnir hafi
verið mótmælendatrúar er kaþólska engu að síður útbreiddust
því um helmingur þeirra kristnu tilheyra kaþólsku kirkjunni.
Um 15% íbúanna eru múslímar. Flestir þeirra tilheyra Yao-
þjóðflokknum og búa við suðurströnd Malavívatns. Aðrir
Malavar aðhyllast afrísk trúarbrögð. Galdratrú er einnig lif-
andi meðal almennings, óháð öðrum trúarskoðunum.

Menntun

Ólæsi er útbreitt í Malaví og er talið að um tveir þriðju hlutar
kvenna og helmingur karla séu ólæs. Skólakerfið skiptist upp
í grunnskóla, framhaldsskóla og háskóla. Í grunnskóla geta

21

Malawi  24.4.2002  9:38  Page 21



börn byrjað sex ára gömul, en sum eru þó eldri þegar þau
hefja skólagöngu. Framhaldsskóli er alls fjögur ár og þeir sem
fara í gegnum öll árin taka lokapróf. Ræður árangurinn af
því prófi hvort nemandi kemst í háskóla. Eini háskóli lands-
ins, Háskólinn í Malaví, skiptist í fimm deildir en auk þess
eru nokkrir sérskólar á háskólastigi sem þjálfa kennara.

Árið 1994 var mörkuð mikil stefnubreyting í menntamál-
um þegar ný ríkisstjórn ákvað að öll malavísk börn ættu rétt
á ókeypis grunnmenntun. Fól breytingin m.a. í sér að ekki var
lengur leyfilegt að skylda börn til að mæta í skólann í skóla-
búningi, en ein ástæðan fyrir að foreldrar höfðu ekki sent
börn sín í skóla var sú að skólabúningar voru dýrir.

Með þessari ákvörðun um ókeypis grunnskóla fluttust all-
ir skólar sem áður höfðu verið reknir ýmist af ríkinu, kirkju-
deildum eða ýmsum hjálparsamtökum, undir hatt ríkisins.
Nemendum fjölgaði úr 1,5 milljón í 3 milljónir á innan við
þremur árum vegna þessarar breytingar. Ókeypis grunn-
menntun gefur fleirum færi á að menntast en hefur einnig
skapað mikinn vanda í skólakerfinu þar sem aukið framboð
af kennurum og kennsluhúsnæði fylgdi ekki í kjölfarið. Þess
vegna fer kennsla víða fram undir beru lofti, í stórum bekkj-
ardeildum og er í höndum óreyndra kennara.

Sú áhersla sem ný ríkisstjórn hefur lagt á grunnmenntun
er mikil stefnubreyting frá því sem áður var. Áður var
áhersla lögð á að leggja rækt við lítinn hóp nemenda, eink-
um þegar komið var upp á efri skólastig. Afburðanemendur
voru þá gjarnan styrktir til náms í dýrum einkaskólum í
Malaví eða jafnvel erlendis, en minni áhugi var fyrir mennt-
un fjöldans.

Heilsufar

Ástandið í heilsufarsmálum er slæmt í Malaví. Eins og sjá
má á meðfylgjandi töflu eru lífslíkur lágar. Vannæring er al-
geng, sérstaklega meðal barna undir fimm ára aldri, og tíðni
dauðsfalla vegna barnsfæðinga með því hæsta sem gerist í
heiminum. Ungbarnadauði er einnig mjög algengur. Af
hverjum 1000 börnum deyja 135 fyrir eins árs aldur og rúm-
lega eitt af hverjum fimm börnum deyr fyrir fimm ára aldur.

Nýjasta heilsufarsógnin er alnæmi, en
Malaví er meðal verst settu landa í Afríku
hvað alnæmi varðar.

Tiltölulega þéttriðið net sjúkrahúsa og
heilsugæslustöðva um allt land er ein jákvæð
arfleifð hins miðstýrða Bandatímabils en tak-
mörkuð menntun starfsfólks, léleg húsakynni
og ónógur tækjakostur veldur því að gæði
þjónustu eru ekki upp á marga fiska. Erfiður
aðgangur að heilsugæslu er einnig vandamál
þar sem flestir Malavar þurfa að ferðast fót-
gangandi frá heimili sínu til næstu heilsu-
gæslustöðvar.

Smitsjúkdómar og sjúkdómar af völdum
vannæringar vegna einhæfrar fæðu eru al-
gengar dánarorsakir í Malaví. Efst á blaði yfir dánarorsakir
barna undir fimm ára aldri eru malaría, lungnabólga, niður-
gangur, mislingar og sjúkdómar tengdir næringarskorti.
Helstu sjúkdómar meðal fullorðinna eru þeir sömu og hjá
börnum en við bætist að kynsjúkdómar eru algengir. Sérstak-
lega er ógnvænlegt hve hratt alnæmi breiðist út. Árið 1996
mældust um 30% kvenna sem mættu í mæðraskoðun smit-
aðar af alnæmisveirunni, en veiran hefur sérstaklega breiðst
út meðal menntamanna í þéttbýli. Sjúkdómurinn hefur því
höggvið stórt skarð í raðir þeirra hópa sem alla jafnan bera

Tölur um heilbrigðismál 

Malaví
Lífslíkur við fæðingu: 39 ár

Ungbarnadauði: 135/1000

Dánartíðni barna 
undir 5 ára: 217/1000

Dauði við barnsfarir: 620/100.000

Vannæring barna 
undir 5 ára: 28%

Aðgangur að hreinu vatni: 45%

Fjöldi lækna á íbúa: 1/45.000

hitann og þungann af uppbyggingu þjóðfélagsins. Sem dæmi
má nefna að á hverjum degi deyja að meðaltali tveir kennarar
í landinu úr alnæmi. Stóraukinn fjöldi munaðarlausra barna
er önnur dapurleg afleiðing alnæmisfaraldursins.

Jafnréttismál

Þótt lögum samkvæmt eigi konur og karlar að njóta jafnrétt-
is er staða kvenna í Malaví bágborin. Hefðum er erfitt að
breyta og í mörgum tilfellum er lögum ekki framfylgt. Mál
sem varða jafnrétti falla einnig oft undir lög og reglur þjóð-
flokka sem ganga í sumum tilfellum þvert á jafnréttisákvæði
stjórnarskrárinnar. Í sumum tilfellum hafa konur einnig
misst réttindi með tilkomu vestrænna laga. Hefðir sem sköp-
uðu þeim ákveðin réttindi eru látnar víkja fyrir nýjum lög-
um, en þegar árekstrar verða vegna þess að nýju lögin kveða
á um jafnrétti í ákveðnum málum en hefðirnar ekki, fá hefð-
irnar að ráða. Sumir telja því að konur séu jafnvel í enn verri
stöðu en áður, þegar hefðarrétturinn einn var til viðmiðunar.
Því er stundum sagt að tvöfalt réttarkerfi vinni tvöfalt gegn
hagsmunum kvenna.

Konur verða einnig sérstaklega illa fyrir barðinu á fátækt-
inni. Samkvæmt almennum hefðum á konan að sjá um börn
og bú en karlinn ber ábyrgð á rekstri heimilisins og fjölskyld-
unni. Í víðtækri könnun sem var gerð í Malaví árið 1993 kom
hinsvegar í ljós að í um þriðjungi tilfella sitja konur einar
uppi með þessa ábyrgð, þar sem enginn karlmaður er á heim-
ilinu, og falla þessar fjölskyldur í hóp þeirra allra fátækustu í
landinu. Menntun kvenna er einnig mjög ábótavant.

Frásögn af fisksölukonu

Elimas er 25 ára Tonga kona. Hún kemur upprunalega frá Nkhata
flóa í norðurhluta Malaví. Þegar hún varð ekkja fyrir nokkrum árum
flutti hún til þorpsins Thandala* sem er líflegt fiskiþorp í suðurhluta
landsins. Þar hóf hún fiskviðskipti til að sjá fyrir sér, þremur börnum
sínum, öldruðum foreldrum og fjórum munaðarlausum börnum lát-
innar systur sinnar.

Eins og meirihluti kvenna í Thandala, fara fiskviðskipti Elimas
fram í þorpinu og næsta nágrenni þess. Hún kaupir ferskan fisk

beint af fiskimönnunum, sólþurrkar
hann og selur áfram til utanaðkom-
andi fiskkaupmanna sem kaupa unn-
inn fisk og selja áfram á mörkuðum í
stærri bæjum og borgum.

Elimas hefur bundist samtökum við
tvo fiskimenn í Thandala. Þegar veið-
arnar ganga dræmlega fá þeir lánaða
peninga hjá Elimas til að kaupa olíu og
aðrar nauðsynjar fyrir bátana. Tengsl af
þessum toga milli fiskimanna og
fiskverkenda eru algeng í þorpinu. Það
veitir báðum hópum ákveðið öryggi í
atvinnurekstrinum og tengslin teygja
sig oft út fyrir þorpið. Þegar langvar-
andi skortur er á fiski á svæðinu í kring-
um Thandala, færir Elimas sig tíma-
bundið til annarra löndunarstaða þar
sem veiðarnar ganga betur. Reglan er
að hún og fiskimennirnir sem hún hef-
ur tengst færi sig til sömu löndunar-
staða og viðskiptatengslin viðhaldast.
Þegar veiðar glæðast aftur heima fyrir,
færa þau sig til baka til Thandala. Fjar-
vistir frá þorpinu geta varað frá fáein-
um vikum og allt upp í tvo til þrjá
mánuði.

Elimas er þeirrar skoðunar að þær
breytingar sem hafa verið að eiga sér
stað í Malaví á undanförnum árum
séu að stórum hluta jákvæðar. Sér-
staklega finnst henni jákvætt að konur
eru í vaxandi mæli farnar að láta að
sér kveða í atvinnurekstri af ýmsum toga til að sjá sér og sínum far-
borða, og verða þannig óháðari körlunum en ella. Sem einhleyp
kona verður Elimas áþreifanlega vör við hvernig menningarlegar
venjur hindra konur meira en karla í fiskviðskiptunum. Margir líta
þær konur hornauga sem ferðast mikið í viðskiptaerindum, og því er
haldið á lofti að konur sem stunda viðskipti séu eiginmönnum sín-
um oft ótrúar eða stundi jafnvel vændi. Elimas heldur því fram að
margir eiginmenn leyfi konum sínum ekki að fara í viðskiptaferðir
vegna þess að þeir halda að ef konurnar nái góðum starfsárangri
missi þær virðinguna fyrir eiginmönnum sínum og hætti að annast
þá. Sem einhleyp kona hefur Elimas annars konar vandamál. Hún
segir að í Malaví njóti þær engrar virðingar. Bæði heima í þorpinu
og á ferðalögum verði þær fyrir linnulausri áreitni karla í „ástarhug-
leiðingum“.

Frásögnin er byggð á rannsóknagögnum 
Guðrúnar Haraldsdóttur, mannfræðings. 

* Thandala er ekki raunverulegt nafn þorpsins.

Þróunarsamvinna
Þótt Malawí hafi lengst af staðið betur í skilum en mörg ná-
grannalandanna er þetta engu að síður skuldugt ríki sem
treystir á aðstoð frá iðnríkjum. Landið veitir árlega viðtöku
á bilinu 30 til 40 milljörðum íslenskra króna og eru fjárveit-
ingar ýmist í formi marghliða eða tvíhliða aðstoðar. Al-
þjóðabankinn fer framarlega í flokki í marghliða aðstoð
ásamt Evrópusambandinu, en stærstur hluti tvíhliða aðstoð-
ar kemur frá Japan, Bretlandi og Þýskalandi.

Ísland og Malaví

Ísland hefur veitt Malaví þróunaraðstoð til margra ára og
hefur Þróunarsamvinnustofnun Íslands annast framkvæmd.
Upphaflega beindist aðstoðin eingöngu að fiskimálageiran-
um en seinni ár hafa verkefni á öðrum sviðum einnig verið
styrkt.

Samstarf landanna má rekja til ársins 1989 þegar Ísland
hóf stuðning við fiskimálaskrifstofu SADC, sem er efnahags-
bandalag landa í sunnanverðri Afríku, en skrifstofan er stað-
sett í Malaví. Verkefnum hefur fjölgað og skiptist aðstoðin
sem Íslendingar veita í nokkra meginflokka.

Eitt af stærri verkefnum Íslands í Malaví er þátttaka ÞSSÍ í
fiskirannsóknum sem nauðsynlegar eru til að hægt verði að
koma á fót fiskveiðistjórnunarkerfi sem miði að sjálfbærum
veiðum í Malavívatni. Íslendingar hafa m.a. sent fiskilíf-
fræðinga til starfa við helstu fiskirannsóknastöð landsins
sem staðsett er í Monkey Bay við Malavívatn. Annar hluti
þessa verkefnis er fjármögnun á rekstri rannsóknaskipsins
Ndunduma, en skipið var smíðað í Slippstöðinni á Akureyri
og afhent árið 1993.

Annað stórt verkefni er áframhaldandi aðstoð til
ferskvatnsfiskimálaskrifstofu SADC sem staðsett er í
Malaví. Markmið verkefnisins er að aðstoða Malaví við að
koma á fót upplýsingaskrifstofu innan fiskimálaskrifstofu
svo að skrifstofan geti sinnt samþættingarhlutverki sínu. Að-
stoðin hefur verið í formi beinna fjárframlaga auk þess sem

ÞSSÍ hefur greitt laun fiskiráðgjafa og upplýsingafulltrúa
sem starfa í Lilongwe.

Stuðningur við fiskeldisverkefni í Bundaháskóla er enn
eitt stórt verkefni sem tengist fiskimálum. Verkefnið tengist
samstarfi SADC landanna og felst m.a. í því að ÞSSÍ veitir
árlega nokkrum nemendum frá SADC svæðinu skólastyrki
til að nema við fiskeldisbraut skólans og kostar auk þess
laun eins kennara við sömu braut.

Tveimur nýjum verkefnum var hleypt af stokknum árið
1999. Fyrra verkefnið er stuðningur við fiski- og farmanna-
skóla í Monkey Bay í formi tækniráðgjafar við kennslu og
þjálfun á skipstjórnarbraut og vélstjórnarbraut. Síðara verk-
efnið fellur undir félagsmál og er bygging heilsugæslustöðv-
ar í Monkey Bay. Einnig veitir ÞSSÍ ráðgjöf við uppbyggingu
heilsugæslu á svæðinu. Til stendur að auka hlut slíkra félags-
legra verkefna, bæði í heilbrigðis- og menntageiranum í
framtíðinni.

Auk fyrrgreindra verkefna hefur ÞSSÍ tekið þátt í ýmsum
minni félagslegum verkefnum. Þar ber hæst árlegur stuðn-
ingur við sjúkrahús í Lilongwe og bygging grunnskóla í
þorpinu Chirombo, í nágrenni Monkey Bay.

Íslendingar í Malaví 

Samstarf Íslands við Malaví hefur ekki aðeins verið ábatasamt fyrir
Malava, heldur hafa Íslendingar einnig notið góðs af. Íslenskir starfs-
menn stofnunarinnar hafa kynnst lífi í framandi landi og margir hafa
fengið gesti frá Íslandi. Líklega eru um nokkrir tugir Íslendinga sem
hafa heimsótt þetta litla fjarlæga Afríkuland, en óvíst er hvort svo
margir hefðu átt þar leið um ef ekki kæmi til samstarf landanna
tveggja.

Tumi Tómasson og Allyson Macdonald bjuggu í Malaví um
nokkurra ára skeið ásamt þremur börnum sínum. Tumi fór fyrst til
landsins haustið 1991, en í byrjun ársins 1992 komu Allyson og
börnin. Yngsta barnið var þá aðeins tveggja ára en eldri börnin á
skólaaldri.

Tumi vann hjá Þróunarsamvinnustofnun sem fiskilíffræðingur en
Allyson var upphaflega á rannsóknarstyrk en hóf síðar einnig störf
hjá stofnuninni við fræðslumál. Eldri börnin gengu í alþjóðlegan
skóla í Lilongwe þar sem voru um 600 nemendur. Um þriðjungur
nemenda áttu erlenda foreldra, þriðjungur voru börn Malava og
þriðjungur voru börn indverskra Malava.

Fjölskyldunni þótti gott að búa í Malaví. Ýmislegt í hinu daglega
lífi var þó frábrugðið því sem gengur og gerist á Vesturlöndum.
Fyrst ber að nefna þjónustufólkið, en hefð er fyrir því að útlendingar
og vel stæðir Malavar hafi fólk á heimilum sínum sem sjá um elda-
mennsku, þrif og önnur heimilisstörf. Flestir hafa einnig verði til að
gæta hússins og lóðarinnar.

Annað sem þurfti að venjast var takmarkað vöruúrval. Sem
dæmi má nefna var ekki hægt að rölta inn í næstu búð til að kaupa
fatnað. Annað hvort þurfti að kaupa notuð föt úti á götu, eða ný föt
í þeim fáu og dýru búðum sem þar voru. Þriðja leiðin var að láta
sauma fötin sem var sú leið sem Allyson og Tumi völdu. Í Malaví er
til mikið af fallegum efnum og fjölskyldan hafði upp á ágætis
skraddara sem sá um að sauma fyrir þau föt.

Dvölin í Malaví var fjölskyldunni lærdómsrík. Reynsla af þessu
tagi fær fólk til að velta fyrir sér lífsgildum og bera saman ólíka
menningarheima. Allyson segist sérstaklega hafa tekið eftir hvað fólk
í Malaví gefur sér góðan tíma til að tala saman og til að taka þátt í
gleði og sorgum hvers annars.

